
Nitebajya be’ati 
bot’ubɇmeni

1.1. Bɇmeni ki man’ori

‘Ixka runajɇ tesokjowi rukjue’ati bɇmeni 
pi nemaani pu ronbet’ani. 

Pepji, maa’akajte, ‘akajte nunijani ‘ixta 
nech’a’akajte; nit’ani ‘Akajte, Nechajmu ki 
Ronyɇ Nexirbawi ‘ixta Nimaani Nerextu, 
munitjɇ nemaani ‘ixta nech’atomaani pu 
ronchori nerextu, tenawi tatu’inkjowi 
t’ani ronyɇ, yomukjakja ronyɇ ‘ixta 
yomukjakja rontugastaru romeriu. Yakja 
‘i’ati bɇmeni pukja ninjijɇ, ‘itubet’ani 
nitebajya be’ati bɇmeni.

Be’ati bɇmeni kuturijyo nitekjanabet’ani 
pi nemaani ki kutemet’ani ‘akajte nunijani 
‘ixta, pɇpji, kumpari nibet’ani ‘ixta 
yomukjakja kubet’ani ‘akajte nunijani. 
Kakjanji, ki newebe’ori tarojokjanabet’ani 
pi bot’ununijani.

1.2. ¿T’ani kan nitebajya be’ati 
bot’ubɇmeni?

Nitebajya be’ati bot’ubɇmeni, pukja 
nitebajya pa tesokjowi nechajmu, kutepari 
pi bɇmeni 6º be Maaribawi ki Kutemet’ani 
Maapintojuati ‘ixta pi bɇmeni be 5º be 
Ribawi ki Kutemet’ani Ch’apintojuati. Mu, 
ki tepari ‘ixta kutenupi be Ribawi Maani 
pu teparikuenta, Nipɇya Bot’ubɇmeni 
Tesokjowi ‘ixta Nitemet’ani Bot’uxirbajɇ 
be Pintojuati ‘ixta pi Nunijanjɇ, ninji ki 
tatubet’ani ninjijɇ net’ani:

▷ 	 Tatubet’ani nikjanabet’ani ‘ixta 
tatu’inkjowi t’ani kujyɇ pi nemaani 
ki temet’ani ‘akajte nunijani.

▷ 	 Tatupakjowi nitebajya be’ati bɇmeni 
ki tepari, ronyɇ ‘ixta rontju nemaani 
ki kutemet’ani ‘akajte.

▷ 	 Tarenu t’ani muyɇ pi nexirbawi ‘ixta 
neribawi.

1

Mu, net’ani pu tepari nitebajya be’ati 
bɇmeni pi bot’ununijani ki romate’ini 
pɇkji pi ninjijɇ nebɇmeni:

▷ 	 Tesobɇmeni ki kuchjori pi nemaani 
ki kutemet’ani ‘akajte nunijani ki 
patesokjowi. Nirawi tarepajchji 
t’uro’ijɇ nejeabi ‘on tesojɇ nejeabi 
yakja kutejɇya, ki romate’ini be 
Ribawi Maani pu teparikuenta, 
Nipɇya Bot’ubɇmeni Tesokjowi 
‘ixta Nitemet’ani Bot’uxirbajɇ be 
Pintojuati ‘ixta pi Nunijanjɇ. 

▷ 	 Be’ati bɇmeni tarepari pi 
xatarepojchji, pu xatatu’importaru 
wantewi ‘ixta pojti tatubet’anjɇ 
nechajmu.

▷ 	 Yomukjakja tare’ati nitebajya be’ati 
bɇmeni ‘ixta yomukjakja tarorepari 
pi betenu nexirbawi ki romatepari 
pi netosu.

▷ 	 Bɇmeni ki tarepari pi nechajmu 
ki roman’ori tenawi ki 
tankjanabɇmeni, xataremajti, pu 
kutejɇjya ‘ixta pa tesokjowi, pu 
taromet’ani tesojɇ nechajmu ki 
taroma’ati bɇmeni. 

Murakuati, nit’ani pi tebajya be’ati 
bɇmeni tatupakjowi mamupɇkjɇ net’ani, 
pu romatu’importaru ninjijɇ:

▷ 	 Tatunu ‘ixta taremet’ani net’ani pi 
newebe’ori.

▷ 	 Tatu’inkjowi ki ronkjanabet’ani 
‘ixta nitepari bɇmeni pi nemaani ki 
kutemet’ani ‘akajte.

▷ 	 Tatupakjowi nan kjanabɇmeni pi 
tesokjowi ‘ixta ko nechajmu ki 
ronas’ori.

▷ 	 Ta’ini ki tarepari nibet’ani 
pi nebetxuri bɇmeni ‘ixta pi 
bot’ubɇmeni tesokjowi.

▷ 	 Tatupakjowi nan kjanachjori pi 
bot’ununijani, pu tachjori nan 
kjanabɇmeni pu tare’ati nebeka, 
nitepari meriu ‘on munitjɇ net’ani 
ki rontutent’ankjowi pi t’ani ‘akajte 
nunijani.

1.3. ¿T’ani kan Maani pu 
Teparikuenta, Nipɇya 
Bot’ubɇmeni Tesokjowi ‘ixta 
Nitemet’ani Bot’uxirbajɇ be 
Pintojuati ‘ixta pi Nunijanjɇ 
(Nibɇmeni pintojuati)?

Maani pu teparikuenta, Nipɇya 
Bot’ubɇmeni Tesokjowi ‘ixta Nitemet’ani 
Bot’uxirbajɇ be Pintojuati ‘ixta pi 
Nunijanjɇ (Nibɇmeni pintojuati) ku 
bet’ani njanirawi, pukja kute’ini pɇkji:

▷ 	 Tatupakjowi nitebajaya be’ati 
bɇmeni ‘ixta tarepajchji bot’uxirbajɇ, 
meyatukja’ini ribawi pi betepari 
‘ixta yomukjakja tatubet’anjɇ; 
net’ani ki romatuparikuenta yakja 
romanu, ‘ixta tajorobet’ani nitepari 
ninji t’ani pi nemaani ki kutemet’ani 
nenunijani.

▷ 	 Taturijyo nan kjanabet’ani ‘ixta 
nitepari bɇmeni, pu romatujitjɇ 
yomukjakja tareyɇ nt’ani pi 
nemaani ki kutemet’ani ‘akajte 
nunijani, tatupakjowi nebɇmeni 
puwerawi nitepanti nechajmu, ‘ixta 
munitjɇ net’ani ki tareyɇ pi nunijani 
nechajmu.

1.4. ¿T’ani mubɇmeni ri’ati?

Maakutu’importaru, bot’ubɇmeni ki 
tepari pi nexirbawi ki rontemet’ani 
nemaani ki kutemet’ani ‘akajte nunijani, 
ki ‘ixka ‘ijnawi rinujɇ tenawi riyɇ nant’ani 
pi netosu.

Mamupɇkjɇ nexirbawi ki rontepari pi 
ninji nt’ani pi netosu, ‘in Ribawi Maani 
pu teparikuenta, Nipɇya Bot’ubɇmeni 
Tesokjowi ‘ixta Nitemet’ani Bot’uxirbajɇ 
be Pintojuati ‘ixta pi Nunijanjɇ ku’ini 
niwe’e ‘ixta nitepari bɇmeni teso nejeabi, 
naga ki romawe’e ‘ixta ki tepari pi netosu, 
bot’ubɇmeni ki tejɇjya (BOTE). Tarepari 
pu tarekjana’opijna ‘ixta tarepatikuenta 
ninjijɇ net’ani:

• 	 Nexu nechajmu ki ronbet’ani pi 
nemaani ki kutemet’ani ‘akajte 
nunijani, pojti ronbet’ani ‘ixta 
mjɇxi rontupojchji.

• 	Mjɇxi meriu ki tupare ‘ixta 
yomukjakja romabet’ani.

• 	Yomukjakja kutebet’ani nimeriu.
• 	Net’ani ki rontepari pi rakjɇch’e. 
• 	Pojti romantepanti.
• 	Netemɇti ‘ixta nexirbawi ki ronyɇ 

yakja romatepanti nechajmu.
• 	Net’ani pu kute’ini yomukjakja 

kutepari meriu ‘ixta nibet’ani pi 
t’it’i maani.

• 	Nebɇmeni ki romajyɇ nebenuta.
• 	Mjɇxi nechajmu ki tuparɇ 

nitent’ani.
• 	Yomukjakja romatutent’ani 

nechajmu pi nenunijani.
• 	Net’ani ‘ixta netepari bet’ani.

Nichajmu Ribawi 
ki Kumpakjowi 
Bot’ubɇmeni be 
Pintojuati ‘ixta 
Ninunijanjɇ

2.1. ¿Wantejɇ ka nechajmu ki 
romatu’obligadu?

Nechajmu ki romatu’obligadu ka 
tesojɇ nemaani ki tenawi tatupakjowi, 
xayakja taro’ini xako, pu tareparikuenta 
nibɇmeni Maani pu teparikuenta, Nipɇya 
Bot’ubɇmeni Tesokjowi ‘ixta Nitemet’ani 
Bot’uxirbajɇ be Pintojuati ‘ixta pi 
Nunijanjɇ, Pukja kute’ini pɇkji:

▷ 	 ‘Akajte Nunijani, munitjɇ nemaani, 
t’ani kan bot’uyɇ ‘ixta Nimaani 
Nerextu.

▷ 	 Nechajmu ki Ronyɇ Neribawi, 
munitjɇ nemaani ki rontemet’ani 
Nechajmu ki Ronyɇ Neribawi’ixta 
nimaanjɇ.

▷ 	 Nibɇmeni Nerextu ‘ixta Nitepanti 
T’uro’ijɇ Nechajmu.

▷ 	 Nech’anunijani, nemaani ‘ixta 
nenunijani ki kutemet’ani 
nech’a’akajte nunijani.

2

▷ 	 Nemaani ki rontemet’ani njanirajɇ.
▷ 	 Romaani nerextu.

Nepartidu politiko ka nechajmu ki 
romatu’obligadu, ‘ixka ‘ijnawi ri’ati 
bɇmeni ki kutepari pi t’ani tarepari pi 
bɇmeni Maaani pu Tekajabɇmeni be 
Pintojuati (MATEPI).

Mu ‘ixka, ‘ijanwi ri’ati bɇmeni pa ripɇya 
yomukjakja kutepari meriu ki tunjori 
weran chajmu, mu pojti rebet’ani ‘ixta 
pojti romatupa.

Nebe’ati bot’ubɇmeni

3.1. ¿T’ani kan be’ati bot’ubɇmeni?

Nan xirbawi pu te’ati bɇmeni kan nan 
bɇmeni ki roma’ati pi nechajmu ki 
romatu’obligadu, pi texoki nt’ani pa tatunu 
nexirbawi ki rontebet’ani, romatubet’ani 
‘ixta romatupajchji por ret’ejɇ, meyotukja 
ronchjori pi roxirbawi. Pɇpji, nechajmu 
ki romatu’obligadu xayakja tatuyɇ 
nech’abɇmeni, nitesiti, nech’atot’ani, 
nebetejori ki romatubet’ani nitepajchji 
nexirbawi. Tenawi, tarojori ‘ixta tarepari 
yakja kutejɇya meyantewi bɇmeni ki 
roma’ati, meyotukja ‘ini Ribawi be Maani 
pu teparikuenta, Nipɇya Bot’ubɇmeni 
Tesokjowi ‘ixta Nitemet’ani Bot’uxirbajɇ 
be Pintojuati ‘ixta pi Nunijanjɇ.

3

3.2.2. Ri’ati bɇmeni pi nan xirbawi

Riwe’e nan xirbawi ki romatupa be 
Maani ki Kumpakjowi Bɇmeni pu chjori 
nechajmu ki romatu’obligadu ki ‘ijnawi 
rinu. Ninji xirbawi tenawi tajtju ninjijɇ 
nebɇmeni:

• 	 Nixu.
• 	Pojti kuchjori pa tarepari bɇmeni, 

‘oxkako, nibɇmeni pi netosu.
• 	Bɇmeni pu tarekjana’ini t’ani 

bɇmeni mujnawi werawi.
• Yomukjakja tarepari bɇmeni, pi 

nexirbawi ‘on pi nexirbawi ki 
romatuch’eta newebe’ori, pi 
netosu ‘on pi t’ani Netosu ki 
Kubet’ani Nitebjaya Bɇmeni be 
Pintojuati (Nibɇmeni pintojuati-
Nitebajya bɇmeni be pintojuati).

• 	Nich’eta.

‘Ixka ‘ijnawi, kaa’chi rinu be Maani 
ki Kumpakjowi Bɇmeni pu ronchjori 
nechajmu ki romatu’obligadu ‘ixta ri’ati 
nan xirbawi ki tepari pa taro’ati bɇmeni. 
Mu ‘ixka ijnawi richabi be www.infoem.
org.mx.

3.2. ¿Yomukjakja ri’ati 
bot’ubɇmeni?

Ronchjori raroxu net’ani pu tepari bɇmeni 
ki tatu’ajtjɇ nechajmu ki romatu’obligadu. 
Ninjijɇ ka ne:

3.2.1. Ri’ati bɇmeni pi na puwerawi

Tenawi rijpojti pu chjori nechajmu ki 
romatu’obligadu paran meyantewi 
bɇmeni ki ‘ijnawi rinu. Pɇpji, ri’ari pojti 
kuchjori Maani ki Kumpakjowi Bɇmeni, 
pu romatu’ink’i ‘ixta tatupakjɇ nebɇmeni 
ki ‘itujɇjya t’it’i jeabi.

‘Ixka ni’atibɇmeni xatarepari t’it’i 
jeabi, nechajmu ki ronbet’ani be 
Maani ki Kumpakjowi Bɇmeni 
tatu’ink’i yomukjakja tarepak’i pi we’e 
‘ixta pi netosu. Yakja nechajmu ki 
romatu’obligadu xamujtu nexirbawi ki 
‘ijnawi, ka nit’ani tatu’ink’i pojti kuchjori 
maani ki ri’opɇnti t’it’i bɇmeni ki ‘anjori.

Xanjojya, ki yakja bɇmeni ki romapak’i 
xamatupak’i nan kjanabɇmeni, nebe’ati 
bɇmeni pi na puwerawi rontju nan t’ani 
ki ma’ini ki yakja xatarepak’i t’ani ‘anjori 
tarepari nitenu nit’ani werawi nemaani be 
Nibɇmeni pintojuati.

Xanjojya, ki ninji t’ani, ki nixu ‘ixta 
pojti ‘ichjori rontejɇjya pa tarebet’ani 
ni’atibɇmeni ‘ixta, yakja kutejɇya, 
nitekjananu yakja romanu ret’ɇwi. 
‘Ixkako, nechajmu ki romatu’obligadu 
xatatupak’ikuenta.

3.2.3. Ri’ati bɇmeni pi netosu (Nibɇmeni 
pintojuati-Nitebajya bɇmeni be 
pintojuati).

Sot’si nixu be Nibɇmeni pintojuati-
Nitebajya bɇmeni be pintojuati ‘ixta 
pɇpji ri’atibɇmeni, pu xatatu’importaru 
pojti ‘ichjori. Pɇpji, xoki nan xirbawi be 
www.saimex.org.mx ‘on pi’ichji nan 
tosu ki matupa pin xirbawi ki kjobu’ini, 
naga be www.infoem.org.mx ‘on munitjɇ 
nexirbawi ki ronchjori betosu pu ronchjori 
nechajmu ki romatu’obligaduparan 
bɇmeni ki ‘ijnawi ri’ati.

Yakja ‘osots’i nixu—naga nixu ‘on nan 
kjaxu, pukja ‘ini ninji bɇmeni xayakja 
kute’ati nikjanaxu—, tenawi rits’ijti 
nebɇmeni ‘ixta rixowi ni’ati bɇmeni. 

Tenawi ripa’chi nixu ki ‘osots’i, bɇmeni 
ki ‘axoki ‘ixta ninumero ki tupakjɇ, 
pu rinu bɇmeni ki ronpak’i pi be’ati 
bɇmeni, ba rinjori teso bɇmeni ki ‘itujɇjya. 
Ninjijɇ nexirbawi mu tarorebet’ani 
yakja xataropak’i bɇmeni ‘on ki bɇmeni 
ki tupakjɇ xapji. Pɇpji, t’ani ‘anjori 
tarepari nitenu nit’ani werawi nemaani 
be Nibɇmeni pintojuati pi Nibɇmeni 
pintojuati-Nitebajya bɇmeni be pintojuati.

Maani ki Kumpakjowi Bɇmeni puwerawi 
nechajmu ki romatu’obligadu ka nit’ani 
tatupakjowi bɇmeni yomukja’ini Ribawi 
be Maani pu teparikuenta, Nipɇya 
Bot’ubɇmeni Tesokjowi ‘ixta Nitemet’ani 
Bot’uxirbajɇ be Pintojuati ‘ixta pi 
Nunijanjɇ. Yakja kutejɇjya, tatu’ink’i pa 
rikjana’ini ni’ati bɇmeni ‘o yakja rinu 
murawi nechajmu ki romatu’obligadu ki 
kutemet’ani t’it’i bɇmeni.

3.3. ¿Mukjakja kutemet’anjɇ 
nebe’ati bot’ubɇmeni?

Nechajmu ki romatu’obligadu ronme 
tenowi teninchowi, ki matesiti t’in jeabi ki 
tuts’ijti yakja kute’ati bɇmeni, pa tatupakjɇ 
bɇmeni ‘on, yakja kutejɇjya, tatu’inkjɇ 
ki t’in bɇmeni xamuchjori pi nexirbawi 
ki rontubet’ani ‘o ki romatukjanapajchji 
o ki pa ret’ejɇ nirawi. Mu ka nit’ani 
tatu’ajtjɇ muran nan ninchowi, siempre 
ki romapakjɇ nan kjanabɇmeni por ki 
ronawi muran nan ninchowi.

Yakja ni’ati bɇmeni xagapji ‘o ki 
matubati t’uro’ijɇ nebɇmeni, nechajmu 
ki romatu’obligadu tatu’ink’i pi rokut’a 
nejeabi ki ronts’ijti ki matesiti t’in jeabi 
ki ‘o’ati bɇmeni. Mu t’it’ijɇ nejeabi, 
tatubet’ani pu tatu’ink’i yakja bɇmeni 
ki ‘anjori tatupak’i munitjɇ nechajmu 
ki romatu’obligadu ‘ixta tatutent’ank’i 
ripɇnti.

Murakuati, ronchjori munitjɇ net’ani 
pu romapak’i bɇmeni, ki tenawi risots’i 
yakja ri’ati bɇmeni. Ninji bɇmeni 
‘ixka ‘ijnawi tarepari pi nan tosu, pi 

Bɇmeni ki tepajchji

4.1 ¿Mukjakja ku texuri bɇmeni?

Ribawi be Maani pu teparikuenta, Nipɇya 
Bot’ubɇmeni Tesokjowi ‘ixta Nitemet’ani 
Bot’uxirbajɇ be Pintojuati ‘ixta pi 
Nunijanjɇ ku’ini, ki puyakja, nitebajya 
be’ati bɇmeni tarorepari t’urijɇ nebɇmeni 
ki roma’ini ki xatarepari bɇmeni ki re’ati. 
Ninjijɇ romapatikuenta:

▷ 	 Bɇmeni ki matexuri pukjan bɇmeni 
ki tepajchji.

▷ 	 Bɇmeni ki matexuri pukjan bɇmeni 
ki tekjanapajchji.

Nibɇmeni pintojuati-Nitebajya bɇmeni 
be pintojuati, pi nexirbawi ‘on ne xirbawi 
ki romatuch’eta newebe’ori, pi net’ani ki 
ronbet’ani netosu ‘o ri’ati nirak’i, pu chjori 
nechajmu ki romatu’obligadu. 

Tenawi ripɇya ki be’ati bɇmeni 
xamutepoki, nexirbawi o nexirbawi ki 
romatuch’eta neweb’ori ‘ixta munitjɇ 
netosu ki tarorebet’ani pi betepari 
bɇmeni tenawi tarorepojchi. Nechajmu 
ki romatu’obligadu tatu’ink’i mjɇxi ‘ixta 
yomukjakja ri’epoki, mu t’ani mu’ora ‘ixta 
pojti romatu’entrekaruk’i nexirbawi.

4

Net’ani ki 
romaturebisadu

5.1. ¿ T’ani kan weran t’ani ki 
romaturebisadu?

Yakja nechajmu ki romatu’obligadu 
xataronpak’i bɇmeni ki ‘o’ati, bɇmeni ki 
kumpak’i xateso ‘o xat’ɇwi ki ‘o’ati, ri’ati 
nibetenu nit’ani t’in maani.

Nibetenu nit’ani kan nan bɇmeni ki 
kutupatikuenta Ribawi be Maani pu 
teparikuenta, Nipɇya Bot’ubɇmeni 
Tesokjowi ‘ixta Nitemet’ani Bot’uxirbajɇ 
be Pintojuati ‘ixta pi Nunijanjɇ, 
pi ninji bɇmeni ri’ini ki xapji t’ani 
romatu’entrekaruk’i t’it’ijɇ nechajmu ki 
romatu’obligadu.

Nibɇmeni pintojuati kutemet’ani 
nibetenu pi nemaani. T’it’i, pukja ma’ini 
Ribawi be Maani pu teparikuenta, 
Nipɇya Bot’ubɇmeni Tesokjowi ‘ixta 
Nitemet’ani Bot’uxirbajɇ be Pintojuati 
‘ixta pi Nunijanjɇ, kunu nit’anjɇ nechajmu 
ki romatu’obligadu pu romatunu 
nibet’ati bɇmeni ‘ixta kutemet’ani nitepari 
nexirbawi ki roman’ati. Yakja ninjijɇ 

4.1.1. Bɇmeni ki tepajchji

Bɇmeni ki tepajchji ka t’it’i, ki yakja 
kutepari wantewi tu’ati, tatukanchikjowi 
tesokjowi, nikjanachjori ‘o ninjachjori 
meriu be nunijani ‘ixta yakja rontepari 
net’ani pu rontemɇti ‘ixta ronch’eta 
nexirbawi, nexirbawi ‘o netemɇti, mu 
kin bot’uchunta, nitemet’ani puwerawi ‘o 
nichunta werawi.

Pa tarepajchji bɇmeni, nechajmu ki 
romatu’obligadu tenawi tarokjana’ini 
por ki romatupajchji bɇmeni, pu tenawi 
nekjanabɇmeni, ki romatewe’e, ki 
roma’ini ki nitepari bɇmeni romatubet’ani 
murakuati ki tatumachochikjowi pukja 
kjuen’ini makuts’i.

4.1.2. Bɇmeni ki tekjanapajchji

Pi teso, bɇmeni ki tekjanapajchji kan 
bot’uxirbawi ki rontemet’ani nechajmu 
ki romatu’obligadu, ki tupantijɇ ‘ixta 
romatubet’ani pi t’ani tesojɇ nejeabi. 

Pukjan, pu chjori werawi, ninumero 
telefono, niwe’e be tosu, yomukjakja, 
nibemjita ‘ixta nitexuri pi nepartido 
politiko ki romanjori bɇmeni ki xatarepari 
wantewi tu’ati, por ki matemet’ani 
nikjanachunta werawi nechajmu be 
nunijani.

5

nebɇmeni rontepajchji, tareparikuenta ki 
nechajmu ki romatu’obligadu tama’ini 
‘ixta tarekjanakats’ibɇmeni.

Pa tarekjanapari nibetenu nit’ani 
nemaani, tenawi tarepari pi tenowi 
teninchowi ki ronts’ijti yakja nechajmu 
ki romatu’obligadu kumpakjɇ bɇmeni, 
meyantewi bɇmeni ki tupakjɇ. Yakja 
nechajmu ki romatu’obligadu xamanpak’i 
bɇmeni, ri’ati nibetenu nit’ani nemaani 
ban t’it’i jeabi ki ‘o’ati bɇmeni ba antes 
tajositi mu tenowi teninchowi.

Ronchjori mamupɇkjɇ net’ani ki roma’ini 
yomukjakja tarepari nibetenu nit’ani pi 
nemaani. Ninjijɇ ka ne:

5.1.1. T’ani ki romaturebisadu be xirbawi

Riwe’e nan xirbawi ki romatupa be 
Maani ki Kumpakjowi Bɇmeni pu chjori 
nechajmu ki romatu’obligadu ki ‘ijnawi 
rinu. Ninji xirbawi tenawi tajtju ninjijɇ 
nebɇmeni:

• 	 Nixu.
• 	Pojti kuchjori pa tarepari bɇmeni, 

‘oxkako, nibɇmeni pi netosu.
• 	Nixipi bɇmeni para t’ani ri’ini ki 

xamukjakjat’i.

• 	Maani ki Kumpakjowi Bɇmeni pu 
‘o’ati bɇmeni.

• 	T’ani mujeabi ‘oresibiru ‘in 
kjabɇmeni.

• 	Nich’eta.

‘Ixka ijnawi, ‘inju’u be www.infoem.org.
mx ‘ixta richabi nexirbawi ki rontebet’ani 
pu tarepari nibetenu nit’ani pi nemaani.

5.1.2. T’ani ki romaturebisadu be tosu 
(Nibɇmeni pintojuati-Nitebajya bɇmeni 
be pintojuati)

‘Ibet’ani nixu ‘ixtan bɇmeni ki ri’axoki pu 
rinju’u be Nibɇmeni pintojuati-Nitebajya 
bɇmeni be pintojuati, meyantewi netosu 
ki roma’ini be xirakuati Nebe’ati bɇmeni, 
pi ninji ribawi ki tepari. Tenawi rijtju 
ninumero ki repari yakja ‘o’ati bɇmeni 
para riparikjabɇmeni.

Ts’ijti nebɇmeni ‘ixta xowi nibetnu 
nit’ani pi nemaani. Pajchji nixirbajɇ, por 
ki tarorejɇjya pi betenu ni’ati bɇmeni, ba 
tatupakjɇ bɇmeni be Nibɇmeni pintojuati.

Nibɇmeni pintojuati kujtu 30 nejeabi, 
ki romatesiti t’it’i jeabi ki repari ni’ati 
bɇmeni, pu tarompak’i nitenti ki ‘o’ati. 
Ninji bɇmeni tarepari meyantewi net’ani 
ki pɇkji kjuen’ini: 

▷ 	 Yakja nechejmu xatupatikuenta 
t’ani mu’ini Ribawi be Maani pu 
teparikuenta, Nipɇya Bot’ubɇmeni 
Tesokjowi ‘ixta Nitemet’ani 
Bot’uxirbajɇ be Pintojuati ‘ixta 
pi Nunijanjɇ (ninji kan, ‘ixka 
xamatupatikuenta nibe’ati bɇmeni 
‘o yakja tupak’i t’uro’iwi bɇmeni ki 
‘o’ati), Nibɇmeni nunijani ta’ini ki 
tatupakjɇ teso bɇmeni ki ‘o’ati.

▷ 	 Yakja bɇmeni ki ‘o’ati kutepajchji, 
‘ixka nechajmu ki romatu’obligadu 
xamanpak’i nan kjanabɇmeni, 
Nibɇmeni pintojuati tatu’ini ki 
tarepari nan kjana bɇmeni pu 
tare’ini ki t’it’i bɇmeni kutepajchji o 
kutekjanapajchji ‘ixta tatu’inkjɇ.

▷ 	 Yakja nechajmu ki romatu’obligadu 
ma’ini ki kapji bɇmeni ki tupakjɇ, 
Nibɇmeni pintojuati tatu’ink’i ki 
babukjawewi tebɇmeni ki tupakjɇ.

▷ 	 Yakja nechajmu ki romatuobligadu 
kumpak’i nan kjanabɇmeni ki ‘o’ati, 
Nibɇmeni pintojuati tatu’ink’i ki 
babukjawewi tebɇmeni ki tupakjɇ.

Yakja xamantukonbesiru Nibɇmeni 
pintojuati, ‘ixka ‘ijnawi, riyɇ nan 
betexipi pi nerextu. Pi ninjijɇ net’ani, 
kutu’importaru taremet’ani nitebajya 
nechajmu ‘ixta tarekjanabet’ani pi bete’ati 
bɇmeni ‘ixta pi betenu nit’ani nemaani.

Kan Nibɇmeni Pintojuati kubet’ani tesojɇ 
nejeabi pa tarepari bot’ubɇmeni ‘ixta 
nitepajchji bot’uxirbawi ‘Ixka ‘itujɇjya 
rukjuetentank’i, xanjojya rixinkjɇbi:

Maani pu Teparikuenta, Nipɇya 
Bot’ubɇmeni Tesokjowi ‘ixta 

Nitemet’ani Bot’uxirbajɇ be Pintojuati 
‘ixta pi Nunijanjɇ 

Instituto Literario Pte. No. 510, 
Col. Centro, C.P. 50000, Bomaani, 

Pintojuati

Teléfono: 
(722) 2 26 19 80

Lada sin costo: 
01 800 821 04 41

www.infoem.org.mx

